
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
অনন্তের সংসার



জটিল বৃষ্টির আলো দুঃখকেই অমোঘ করেছে, দিয়েছে

সামান্য তাপ, জলীয়তা, বিচ্ছুরিত খেদ

কিছু জেনে কিছু বুঝে হেলাভরে বেলা চলে যায়

যায় বিজন আবহ থেকে অনিবার্য

চোখের আড়ালে

দিনান্তবেলায় তাকে চলে যেতে দেখেছিল অনন্তের বউ



অনন্ত মালীর ঘরে বউ আছে ছেলেপুলে নেই।

বৃষ্টিপতনের শব্দে

তাদের একাকী রাত পার হয়ে যায়, ভেসে যায়

অনিবার্য তাপ

কিছু জেনে কিছু বুঝে চোখের আড়ালে



জটিল বৃষ্টির আলো দুঃখকেই অমোঘ করেছে






কোনোদিন প্রতিদিন



সমস্ত প্রকাশ্য পথ রুদ্ধ হয়ে যায়।

কোথাও তবুও কোনো।

পথ থাকে, গোপনে তাকেই

একদিন খুঁজে পাই মাত্রা ও যতির নিয়মে



কোনোদিন প্রতিদিন বৃষ্টি হয়, ছায়া হয়, শিশিরে

শিশির থাকে

কোনোদিন প্রতিদিন রোদ হয়, ফুলে-ফুলে কুসুমের

নবনীত ফোটে



সমস্ত মুখর শব্দ স্তব্ধ হয়ে যায়।

তবুও কোথাও গোলাপের

কনীনিকা হয়ে

বাণীর নীরব ফোটে



সমস্ত প্রকাশ্য পথ রুদ্ধ হয়ে গেলে

গভীরের ছবি

কোনোদিন প্রতিদিন ফোটে

		 এই পাতা শেষ সম্পাদিত হয়েছে ০৩:৫৯টার সময়, ৩০ জুন ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

